
Lubos nga isulong



ang paghimakas para

sa dugang sa suhol

Nagtimbuok padulong sa 7.7% ang implasyon sa bulan sang Oktubre (pinakamataas halin 2008), sa atubang sang wala untat nga pagtaas sang presyo sang langis, pagkaon, pabalay, bulong, edukasyon kag iban pang basehan nga kinahanglanon. Labing nagalapnag ang grabe nga kaimulon kag kawad-on sang pumuluyo kag padayon nga nagatibusok ang lebel sang ila pagpangabuhi. Labi pa nga nagagrabe ang pag-antus sang minilyon nga pumuluyo dulot sang sunud-sunod nga malaparan nga pagbaha nga nagsamad sa ila mga balay kag pangabuhian.

Nagapabungol-bungol kag nagapabulag-bulag ang rehimeng US-Marcos II sa mga reklamo sang masang anakbalhas. Nagabalibad ini nga sabton ang ginapangayo nga gilayon nga mga tikang para mahaw-as ang daku nga mayorya sang pumuluyo nga nagasubsob sa lunang sang pag-antus. Sa baylo, padayon lang nga ginapatuman ni Marcos Jr ang mga polisiya nga neoliberal nga pila ka dekada na nga nagapiang sa lokal nga ekonomya kag nagadulot sang labing pag-antus sa mga mamumugon kag bilog nga pumuluyo.

Padayon nga ginapatuman ni Marcos Jr ang polisiya sang barato nga kusog-pangabudlay kag iban pang mga tikang agud ganyaton ang dumuluong nga kapitalista nga mamuhunan bilang sentral nga polisiya sa ekonnomya sang iya gubyerno. Labi pa nga magalala ang krisis sa ekonomya kag pangabuhian sang pumuluyo sa atubang sang nagapadayon nga pagsadsad sang balor sang piso kontra sa dolyar, madasig nga pagdaku sang utang sang gubyerno, korapsyon kag pag-usik sang pondo sang banwa sa militar kag pulis.

Indi na malab-ot sang ordinaryo nga pumuluyo ang lampas na sa ₱1,100 kada adlaw nga minimum nga kinahanglanon sang isa ka lima-ka-tawo nga pamilya (ginatawag nga “family living wage” o FLW) para sabton ang ila matag-adlaw nga kinahanglanon. Halos katunga lang sini ang ₱570/ adlaw nga minimum nga suhol sang mga mamumugon sa National Capital Region (pinakamataas sa bilog nga pungsod). Daku nga numero sang mga mamumugon ang nagakita sang mas manubo pa sa natalana nga minimum.

Indi na makalagas ang pangabuhian sang mayorya sang masang anakbalhas. Sa atubang sang madasig nga pagtibusok sang pangabuhian, labing nagabaskog ang matarung nga singgit sang sahing mamumugon kag pumuluyong Pilipino para sa gilayon nga dugang sa suhol kag sweldo. Sa nagkalainlain nga lebel kag patag sang pagbato, ginaduso sang mga mamumugon ang demanda nga pataason ang ila suhol bilang gilayon nga tikang para makalagas ang ila pamilya sa tunga sang grabe nga krisis sa ekonomya kag pangabuhian.

Ang paghimakas para sa mas mataas nga suhol ang tampok nga pang-ekonomya nga paghimakas sang bilog nga sahing mamumugon. Labi ini nga nangin importante sa atubang sang madasig nga pagtibusok sang pangabuhian sang masang anakbalhas kag bilog nga pumuluyo. Kinahanglan nila ini lubos kag militante nga isulong sa atubang sang pagbalibad sang kontra-mamumugon nga rehimeng US-Marcos II nga pamatian ang ila mga reklamo. Labi nga kinahanglanon ang kaisog kag panindugan nga maghimakas sa atubang sang armadong pagtapna sa mga unyon kag organisasyon sang mga mamumugon kag masang anakbalhas.

Para maduso ang paghimakas para sa dugang sa suhol, kinahanglan palaparon kag pabaskugon ang kahublagang unyon, kag isulong ang nagkalainlain nga porma sang ululupod nga paghulag kag kahublagang welga sang mga mamumugon. Anuman nga maagum sa paghimakas para sa dugang sa suhol, subong man ang pagbato sa kontraktwalisasyon kag pagpaayo sang kundisyon sa mga pabrika nakasandig sa aktwal nga kusog, ikasarang, kalapad, kapagsik kag organisasyon sang kahublagang unyon sa kabilugan, kag sang militante nga unyonismo sa partikular.

Bangud sa wala untat nga atake sa mga unyon sa nagligad nga tatlo ka dekada, tuman ka gamay subong ang numero sang mga unyon (ara sa 6% lang sang mga empresa nga may indi magnubo sa 20 mamumugon sang 2020). Kinahanglan ibun-ag ang isa ka kahublagan para sa malaparan nga pagtukod sang mga unyon sa pinakadaku kag pinakamadamo nga numero sang pabrika kag empresa. Dapat pabaskugon ang mga ini bilang mga sentro sang militante nga paghulag sang mga mamumugon.

Sa maabot nga mga semana kag bulan, dapat lab-uton kag pahulagon ang minilyon nga mamumugon paagi sa isa ka malaparan nga kampanya nga propaganda kag edukasyon sa mga pabrika kag komunidad, lakip na sa mga upisina kag eskwelahan, agud ipaathag ang kahustuhan, rason kag gilayon nga kinahanglanon para pataason ang suhol kag sweldo sa atubang sang krisis sa ekonomya kag pangabuhian, kag ibuyagyag ang garuk kag tiko nga pagpangrason ni Marcos kag iya mga upisyal. Dapat kolektibo nga ipakita sang mga mamumugon kag masang anakbalhas ang ila mga reklamo paagi sa nagkalainlain nga porma kag kadakuon sang mga aksyong protesta sa mga pabrika kag kalsada.

Dapat man tinguhaon nga tipunon ang pinakamalapad nga kubay sang organisadong mamumugon agud tukuron ang paghiliusa para iduso ang reaksyunaryong estado nga sabton ang rasonable nga demanda para sa pangkabilugan nga dugang sa suhol, pungsodnon nga mininum nga suhol, kag pagbasura sa kontra-mamumugon nga mga layi nga RA 6727 nga nagtukod sa mapangtunga nga sistema nga “wage regionalization”, kag RA 6715 (o Herrera Law) nga naghatag-dalan sa sistemang kontraktwalisasyon sa pagtrabaho.

Wala untat ang pagtibusok sang ekonomya sang pungsod bangud sa padayon nga pagpatuman sang mga polisiya nga neoliberal nga labi lamang nga nagapiang sa lokal nga ekonomya kag nagadulot sang labing pag-antus sa mga mamumugon kag bilog nga pumuluyo. Madugay na nga ginapaluntad sang mga kapitalista ang polisiya sang barato nga kusog-pangabudlay, makahayop nga kundisyon sa trabaho sa mga pabrika kag pagpang-ulipon sa mga sahing mamumugon nga nagabastos sa mga kinamatarung sa pagtrabaho. Ginapatingkad ini sa mga engklabo sa pabrika kon sa diin, sa pihak sang retorika nga “kauswagan”, nagaantus ang mga mamumugon sang pinakamapintas nga porma sang pagpanghimulos, kag ginahigot ang pungsod sa atrasadong kahimtangan, sa benepisyo sang mga higante nga dumuluong nga kumpanya.

Sa tunga sang nagasingki nga krisis sa ekonomya, dapat man tukuron ang labing malapad nga paghiliusa sang masang anakbalhas kag mga demokratikong sahi para iduso ang mga demanda para sa trabaho, pagbasura sa mga pabug-at nga buhis, pagkontrol sa presyo sang mga balaklon, pagpangapin sa kinamatarung sa pabalay, pagbato sa mapanghalit nga mga proyekto, pagduso sang pagpalapad sang serbisyo sosyal kag iban pang mga tikang para sa kaayuhan sang pumuluyo.

Sa nagkalainlain nga patag nga ini sang paghimakas, ang malaparan nga paghulag kag pagbato sang mga mamumugon sa pabrika kag kalsada para sa dugang sa suhol ang pinakaimportante. Sa sini nga paagi, mahimo sang sahing mamumugon nga mamuno sa mga paghimakas pang-ekonomya sang pumuluyo.

Ang paghimakas para sa dugang sa suhol indi makuha sa isa ka pisok. Kon balik-tun-an ang kasaysayan, mahibal-an ang importansya sang nagapadaku nga protesta sang mga mamuugon kag pumuluyo. Sa pihak nga bahin, ang pagdugmok sa mga unyon kag pagpiang sa mga paghimakas sang mamumugon ang nangin pangunahon nga sangkap kon paano ginlansang ang suhol kag indi na makalagas sa pagtaas sa gasto kag tunay nga balor sang kusog-pangabudlay.

Kadam-an sa subong nga henerasyon sang mga mamumugon wala pa nakaagi sang mga malapad nga welga kag paghulag sa kalsada katulad sang dekada 1980. Kinahanglan buligan sila nga magbalik-tuon sa kasaysayan kag ipadulot sa ila paminsaron ang pagkilala sa angkon nila nga kusog nga nakabase sa ila mga unyon kag ululupod nga paghulag.

Dapat gamiton ang malapad nga kampanya nga ini para pabaskugon ang pagbato sa pasista nga pagpamigos kag iduso ang kinamatarung sa pag-unyon kag pamamahayag. Ang paghimakas para sa dugang sa suhol dapat hugot nga iangot sa pagbato sa polisiya sa barato nga kusog-pangabudlay kag iban pang mga polisiya nga dikta sang imperyalismo nga nagapaantus sa banwa. Subong man, dapat iangot sang mga mamumugon ang ila paghimakas sa mga paghimakas antipyudal kag antipasista sa kaumhan.

Dapat lubos nga pataason ang kamuklatan sang masang mamumugon para lubos nga mahangpan ang kapitalistang pagpanghimulos sa likod sang manubo nga suhol, subong man, sa angtanay sang kahublagan mamumugon sa kahublagan para agumon ang pungsodnon nga kahilwayan kag tunay nga demokrasya sa pungsod.




Suldado nga gwardya sang minahan, gin-ambus sa Abra

GIN-AMBUS SANG Bagong Hukbong Bayan (BHB)-Abra ang mga suldado sang 24th IB sa Mount Basiwag, Barangay Gacab, Malibcong sang Oktubre 27. Duha ka tropa ang napatay samtang isa ang napilasan.

Ang ambus pagsilot sa amo nga yunit bangud sa pasistang atake sa pumuluyo kag pagpigos sa ila nga pagpamatuk sa malapad nga operasyon sang pagmina sa Abra kag Apayao. Nagaserbi ini nga gwardya sa operasyon sang dalagku nga kumpanya sa pagmina.

Pagasakupon sang malaparan nga pagmina ang ansestral nga duta sang mga tumandok sa mga banwa sang Malibcong, Lacub, Tineg, Licuan-Baay, kag ang mga dulunan sang Abra sa Apayao kag Kalinga. Lakip diri ang pila ka bahin sang Gran Cordillera Mountain Range.

Katuwang sang plano nga pagmina sa prubinsya ang focused military operation nga ginagamit para piguson kag gub-on ang paghiliusa sang mga tumandok batuk sa mapanghalit nga pagmina.

“Wala sang kaayuhan ang pumuluyo sa large-scale nga pagmina kag militarisasyon kundi ang ginpasingki nga pagpang-agaw sang ila nga ansestral nga duta,” suno sa BHB-Abra.

Maluwas sa armadong aksyon sang Oktubre 27, ginreport man sang BHB-Abra ang mga taktikal nga opensiba nga ginlunsar sang Hunyo 30, Hulyo 9 kag Agosto 18 sa Abra kag Apayao. Lima ka pasista nga berdugo ang napatay sa amo nga mga armadong aksyon.




Isnayp, operasyong haras sang BHB-Negros

PARA IGUON ANG pinakamasupog nga yunit sang militar kag pulis, nagasulunod nga taktikal nga opensiba ang ginlunsar sang mga yunit sang Bagong Hukbong Bayan (BHB) sa isla sang Negros sa nagligad nga duha ka semana.

Ginpalukpan sang BHB-Central Negros ang istasyon sang pulis sa Sityo Parkingan, Trinidad, Guihulngan City sang Nobyembre 1. Duha ka pulis ang ginreport nga napilasan.

Sa adlaw man nga ina, gin-isnayp sang mga Pulang hangaway ang detatsment sa Barangay Budlasan, Canlaon City. Gin-isnayp man sang BHB ang amo nga detatsment sang Oktubre 30. Isa ka suldado ang napatay kag isa ang napilasan sa mga opensiba.

Samtang, lima ka suldado sang 62nd IB ang napatay sa engkwentro sini sa BHB-Central Negros sa Sityo Ilijan Gamay, Barangay Planas, Guihulngan City sang Oktubre 20, alas-3 sang hapon. Nasundan ini sang isa pa ka engkwentro sa Sityo Ilijan, Barangay Buenavista, alas-9 sang gab-i kon sa diiin napatay si Michael Asuncion (Ka Reymund), Pulang hangaway sang yunit.

Sang Oktubre 20, naglunsar sang operasyong haras ang BHB-Southwest Negros batuk sa detatsment sang militar sa Pinggot, Ilog, Negros Occidental. Suno sa mga yunit sang BHB, sabat ang amo nga armadong aksyon sa nagapadayon nga paglapas sang AFP kag PNP sa tawhanong kinamatarung sang pumuluyo sa isla.




Mga protesta

Doktor, indi pulis. Nagprotesta ang mga mamumugon sa ikaayong lawas sang Oktubre 23 batuk sa pagbutang kay anay hepe sang pulis nga si Camilo Cascolan bilang undersecretary sang Department of Health (DOH). Gintawag nila ini nga hayagan nga militarisasyon sa serbisyo sa ikaayong lawas.

NCIP, bungkagon! Nagkadto sa upisina sang National Commission on Indigenous Peoples (NCIP) sa Quezon City ang nagkalainlain nga grupo sang pungsodnon nga minorya kadungan sang ika-25 tuig nga paghimo nga layi sang Indigenous Peoples’ Rights Act. Panawagan nila nga bungkagon na ang ahensya nga ginagamit sang militar kag mga daku nga kumpanya para pwersahon kag palayason sila sa ila mga dutang ansestral.

Black Friday sa FEU. Nagsuksok sang itom nga bayu bilang protesta ang mga estudyante sang Far Eastern University sang Nobyembre 4. Ini para iduso ang kahilwayan pang-akademiko kag pamatukan ang nagahana nga pagsipa sang unibersidad sa tatlo ka estudyante nga nag-entra sa aktibidad nga nagdumdom sa kakugmat sang layi militar sang Septyembre 21.

Pagpakig-isa sa paghimakas Palestino. Nakig-isa ang mga Pilipino sa Canada sa internasyunal nga kampanya para sa pagbalik sang mga Palestino kag paghilway sa Palestine sang Oktubre 29. Nagprotesta sila sa Vancouver, upod ang mga grupong Palestino kag ila mga suporter.

 




Mga paghimakas nga unyon, ginlunsar

Naglunsar sang mga protesta kag ululupod nga paghulag ang apat ka unyon sining nagligad nga semana para isulong ang ila kinamatarung sa kolektibo nga ayuanay kag iduso ang matarung nga pagtaas sa suhol.

Sa Quezon City, nagprotesta ang mga mamumugon sang restawran nga Kowloon House sa oras sang ila tigpalanyaga sang Nobyembre 3. Ginduso nila ang pagsunod sang kumpanya sa mandu sang Department of Labor and Employment (DOLE) sang Mayo nga nagtaas sa minimum nga suhol halin ₱537 pakadto ₱570. Nanawagan man sila sa pagpatuman sang pungsodnon nga minimum nga suhol nga nakabase sa makabuhi nga suhol nga ₱1,119. Nagahanda sila nga makipagnegosasyon sa ila collective bargaining agreement (CBA) antes matapos ang tuig.

Sa pareho nga adlaw, nagpiket ang mga mamumugon sang Technol Eight Workers Union sa atubang sang National Conciliation and Mediation Board kadungan sang pagpamati sa ila petisyon para sa pagpadayon sa nadedlak nila nga negosasyon para sa CBA. May 15 beses na nga pag-atubang ang nahimo sa planta pero wala nagauswag ang mga nasugilanunan. Ini bangud sa pagpangbarat sang ila kumpanya sa hingyo nga dugang-suhol nga ginlansang sa ₱24.00/adlaw.

Sa pihak nga bahin, gin-anunsyo sang University Hotel Workers Union (UHWU) sa adlaw man nga ini ang pagkasugot sang maneydsment kag sang unyon sa bag-o nga CBA. Desaysibo nga ginpakigbato sang unyon ang pagtaas-suhol kag dugang nga benepisyo halin sa nagligad nga CBA. Bangud sa ila pagbato, magalab-ot na sa ₱7,000 ang naduso nga dugang sa ila sweldo halin 2005. Ang UHWU unyon sang mga mamumugon sang University Hotel sang University of the Philippines sa Diliman, Quezon City.

Sang Oktubre 25, nagprotesta ang mga mamumugon nga kontraktwal sang TS Tech Trim Philippines sa atubang sang pungsodnon nga upisina sang DOLE. Panawagan nila nga ipaggwa sang ahensya ang desisyon para himuon sila nga regular sa pabrika. Sadtong 2018 pa ginpaboran sang DOLE sa Region 4-A ang hingyo sang mga mamumugon nga maghimo sang kasugtanan sa regularisasyon ang TS Tech kag manpower agency nga Yashima Sangyo Philipppines Inc. Reklamo man nila ang mga paglapas sang Yashima sa mga layi sa pagtrabaho pareho sang pwersahan nga pagpahalin sa trabaho, wala sang bastante nga benepisyo kag insentibo kag sobra-sobra nga pagpa-obertaym.




Protesta, bungkalan kag paghiliusa sa Bulan sang Mangunguma



Nagasulunod nga protesta ang ginlunsar sang mga grupo sang mangunguma para dumdumom ang Bulan sang Mangunguma sang Oktubre. Nakig-isa sila sa ika-14 nga International Day of Rural Women (Pangkalibutanon nga Adlaw sang Kababainhan sa Kaumhan) sang Oktubre 5 kag ika-43 nga World Food Day (Adlaw sang Pagkaon) sang Oktubre 17 nga ginatawag man nga “World Hunger Day” (Pangkalibutanon nga adlaw sang Kagutuman). Sa pareho nga okasyon, nagkadto sila sa Department of Agriculture (DA) sa Quezon City kag ginduso ang ila demanda para sa duta, trabaho kag subsidyo.

Sa Adlaw sang mga Mangunguma sang Oktubre 21, nagmartsa sila pakadto sa taytay sang Mendiola sa Maynila. Nagsanto ang martsa sa pagdumdom sa ika-50 tuig sang Presidential Decree (PD) 27, ang paltik kag kontra-mangunguma nga layi sa reporma sa duta sang diktaduryang Marcos. Ang mandu nga ini ang nagsalbar sa ginpaboran nga mga agalon nga mayduta sang diktadurya, kag naglubong sa krisis kag kabudlay nga tubtob subong ginabatyag sang mga mangunguma. Nag-entra diri ang mga mangunguma halin sa Southern Tagalog, Central Luzon, Ilocos kag Cagayan Valley.

Isa ka adlaw antes sini, naglunsar sang sunod-sunod nga protesta sa pungsodnon nga upisina sang ahensya sang depensa, reporma nga agraryo, environment and natural resources kag agrikultura ang masobra isa ka gatos nga mangunguma halin sa KASAMA-Timog Katagalugan. Nakipagdayalogo sila sa mga upisyal sang DA. Dala nila ang panawagan nga Duta, Ayuda, Hustisya! Ginhatagan-pagtamod sang ila mga lider ang kaso sang isa ka mangunguma kag isa ka bata nga ginpatay sang berdugo nga militar sa Batangas sa tabon sang mga peke nga engkwentro.

Sa Visayas, ginsaulog sang Hugpong sa mga Mag-uumang Bol-anon (HUMABOL-KMP) ang ika-38 anibersaryo sang pagtukod sini, kadungan sang paghiwat sang ika-15 Kongreso sang organisasyon sadto man nga Oktubre 21.

Sang Oktubre 23, gin-umpisahan ang bungkalan sa duta nga Tartaria sa Barangay Tartaria, Silang, Cavite sa pagpanguna sang Samahang Magsasaka ng Tartaria. Panawagan nila nga untaton ang pagpang-agaw sa ila nga duta sang pamilya Aguinaldo.

Ginsaulog sang mga mangunguma halin sa Katipunan sang mga Lehitimong Magsasaka kag Mamamayan sa Lupang Ramos (Kasama-LR) ang ika-4 anibersaryo sang Pagsambang Bayan sa Lupang Ramos sang Oktubre 24.




Mabangis nga pagginahum militar sa Negros

Nagasulunod nga insidente sang pagpanganyon, iligal nga paghalughog kag pagkampo sa sentro sang barangay ang pila sa malala nga paglabag sa tawhanong kinamatarung nga ginhimo sang militar sa Negros sining nagligad nga semana.

Himamaylan City. Nanghalughog kag nangkugmat sang mga residente ang mga suldado sang 94th IB sa mga balay sa anum ka sityo sang Barangay Buenavista. Alas-4 sang kaagahon sang Oktubre 27, pilit nga ginsulod kag ginransak sang mga suldado ang balay sang mag-aswa nga Sandro kag Racel Salcedo sa Sityo Ulo-Tuburan. Upod nila ang ila 5-tuig nga anak. Sa pareho nga lugar sang Oktubre 25, iligal nga ginkulong kag ginpaidalom sa tortyur sang 94th IB si Welson Anianio.

Pagpanghalughog kag pagpangkugmat man ang gindangtan sang mga residente sang Sityo Lanap kag Asaran sang Oktubre 20. Pwersahan naman nga ginpalayas ang mga residente sang Sityo Pisok. Ginpaandaman sila nga ikulong kon indi magsunod sa mandu sang militar. Indi magnubo sa 50 pamilya ang nagbakwit padulong sa Sityo Cantupa kag Tigbao.

Guihulngan City. Dose ka beses nga ginkanyon sang AFP ang Mount Cansanda sa dulunan sang Barangay Magsaysay kag Balugo sang Oktubre 31 sang gab-i. Nagtupa malapit sa mga komunidad kag ulumhan ang bala sang kanyon gani napilitan nga magbakwit ang mga residente sang tungang gab-i.

Gin-istraping sang tropa sang 62nd IB ang balay sang pamilya Aliyacyac sa Sityo Pangi, Barangay Magsaysay sang Oktubre 30. Dugang diri, ginkontrol sang militar ang pagsulod-guwa sang mga residente sa mga barangay sang Buenavista, Planas kag Villegas umpisa Oktubre 29 tubtob 31 nga nakaapekto sa pagpangita pangabuhian sang mga residente.

Umpisa Oktubre 22, masobra isa ka semana nga nag-operasyon ang gintingub nga pwersa sang 62nd IB, 33rd DRC kag Scout Ranger sa mga barangay sang Basak, Bulado. Binubuhan, Tacpao kag Humay-humay. Pwersahan nila nga ginsulod ang mga balay sang mangunguma, nagkampo sa mga eskwelahan kag simbahan, kag ginpulong ang mga myembro sang 4Ps program. Sang Oktubre 24, ginransak sang 10 suldado ang mga balay nanday Cando Briones kag duha ka iban pa sa Barangay Bulado.

Sipalay City. Ginpalukpan sang M203 ang mangunguma nga si Alfredo Dantes pagkatapos niya nga masumalang ang mga suldado sang 47th IB sa Sityo Looc, Camindangan sang Oktubre. Pagkatapos sini, gin-interogar pa sang mga suldado si Dantes.




Lider-obrero, gin-aresto sa Quezon City

GINDAKUP KAG GINKULONG sang pulis sa himu-himo nga kaso si Benjamin Cordero, puno sang Labor Sector sang Quezon City Development Council, myembro sang Samahan ng Manggagawa sa Quezon City kag upisyal sa kampanya sang Urban Poor Coordinator Council sang National Capital Region, sang Oktubre 25 sang alas-11:40 sang gab-i sa iya puluy-an sa Quezon City. Ginpasakaan siya sang kaso nga napaslawan nga pagpatay sa Batasan Police Station 6. Temporaryo nga nahilway si Cordero sang Oktubre 27 pagkatapos magpyansa.

Luwas kay Cordero, ginhingadlan man sa mandamyento nga ginpresentar sa iya sanday Dabilo Basilio kag Amor Reyes Acayen, nga pareho nga halin sa tribong Dumagat. Napatay sa balatian si Acayen sadtong Agosto pa. Kilala siya nga lider sang mga Dumagat o elder halin sa Sityo Kanlusong, Barangay Puray, Rodriquez, Rizal.

Pagpanganyon. Tatlo ka beses nga nagpalupok sang kanyon ang 203rd IBde sa Mansalay, Oriental Mindoro sang Oktubre 18. Ginpalupok ini malapit sa mga barangay sang Waygan kag Sta. Teresita nga nagdulot sang kakulba kag pagkatublag sa mga residente. Luwas diri, nagkwartel pa ang mga suldado sa barangay hall sang Waygan kag naghambal nga magakampo sila diri sang masobra anum ka bulan.

Pagpang-ipit. Pwersahan nga ginsulod kag ginransak sang mga suldado sang Philippine Army ang balay sang mangunguma nga si Kiling Turing sa Sityo Pandayan, Barangay Tan-awan, Placer, Masbate sang Oktubre 19. Ginkawat sang mga suldado ang anum ka sako nga palay nga gin-ani ni Turing kag gindala sa ila kampo. Ginpaggwa sang militar nga suplay kuno sang hangaway sang banwa ang mga palay gani ginkumpiska ini. Ginkawatan man sang palay ang siyam pa ka mangunguma sa amo nga lugar.




Pagkapatay sang lider sang PKP sa FSMR, ginakasubo

LUBOS NGA GINAKASUBO sang Partido Komunista ng Pilipinas (PKP) ang pagtaliwan ni Emmanuel Fernandez (Ka Ampog/Akuy/Brad), myembro sang Komite Sentral kag isa sa mga rebolusyonaryong lider sa Far South Mindanao. Napatay sang Oktubre 30 si Ka Ampog sa balatian nga madugay na niya nga ginabatyag. Gindala sang mga medik ang iya nga bangkay sa isa ka payag sa Barangay Buenaflores, Senator Ninoy Aquino, Sultan Kudarat, para ipasa ini sa iya pamilya.

Nahibal-an sang lokal nga pulis ang lokasyon sang bangkay ni Ka Ampog kag nagreport. Gilayon ini nga ginkadtuan sang mga suldado sang 603rd IBde. Lapas sa mga pagsulundan sang gera, ginluthang sang mga suldado ang bangkay ni Ka Ampog. Ginpaggwa nila nga napatay siya sa isa ka inaway para makuha ang padya. Mabaskog nga ginkundenar sang PKP ang pagtampalas nga ini sang 603rd IBde.

Naghalin si Ka Ampog sa isa ka pamilya nga gamay nga agalon nga mayduta sa Tampakan, South Cotabato. Sa pihak sini, ginhatag niya ang halos bilog nga kabuhi niya sa pag-alagad sa masang anakbalhas sa rehiyon.

Nagasingki ang militarisasyon sa South Quezon-Bondoc Peninsula

Wala sang untat nga kinagamo kag kalakasan militar ang halos adlaw-adlaw nga nagatublag sa masa nga manugluk-ad sang lubi sa mga banwa sang ikatlo kag ikaapat nga distrito sang Quezon. Biktima sila sang nagkalainlain nga tipo sang paglapas sa tawhanong kinamatarung sa tabon sang “gera kontra sa terorismo.”

Todo-larga nga ginabuhian sang 85th IB, 59th IB, 201st IBde, 2nd ID-PA sa idalom sang South Luzon Command sang Armed Forces of the Philippines (AFP) ang mga nakapokus nga operayon militar kag Retooled Community Support Program (RCSP). Katuwang sang mga ini ang programa nga E-CLIP (Enhanced Comprehensive Local Integration Program) nga pakyawan nga “nagapasurender” kag nagalapak sa tawhanong kinamatarung sang mga mangunguma sa Quezon.

Base sa nakalap nga datos, nagalab-ot sa 28, 292 ang kaso sang paglapas sa tawhanong kinamatarung sa prubinsya sa paghingapos sang termino ni Duterte. Kadam-an sini nalista sang Pebrero 2021 sang bombahon sang 85th IB ang mga lugar sa banwa sang San Narciso, Buenavista kag Catanauan nga nagdulot sang grabe nga teror sa pumuluyo.

Halin sa bulan sang Hulyo tubtob Oktubre subong nga tuig, liwat nga ginbulabog kag ginpaigting sang militar ang ila operasyon sa mga komunidad nga ginadudahan sini nga base sang Bagong Hukbong Bayan (BHB).

Sang nagligad nga bulan lang, bastos kag gawi-hayop nga ginsulod sang mga suldado sang 85th IB ang puluy-an sang isa ka residente agud pahugon siya bangud isa kuno siya nga tagasuporta sang hangaway sang banwa. Naakig ang amo nga residente, bangud siling niya daog pa sa kriminal ang pagkabig sa iya sang mga suldado.

Samtang, ginlagas kag gintuyo nga arestuhon sa iya koprahan si Julius Lacaba, isa ka manugluk-ad sa Barangay Villa Mendoza, Gumaca sang Oktubre 26. Ginpasibangdan si Lacaba nga kumander sang BHB kag may dala-dala nga granada sa iya kalubihan.

 Pagpamahug kag pagpamilit

Pareho sa iban nga bahin sang pungsod, paliwat-liwat ang pilit nga pagpasurender sang AFP sa mga sibilyan sa Quezon. Sa banwa sang San Narciso, 100 mangunguma ang ululupod nga “ginpasurender” kag ginpasumpa kabaylo sang gamay nga ayuda kag pagkaon sa Barangay Abuyon sang Septyembre 22.

Sa banwa sang Lopez, “ginpasurender” sa ikatlo nga kahigayunan ang 29 mangunguma sa Barangay Jongo kag San Isidro sang Oktubre 1. Lakip sa ila ang mga mangunguma nga nauna na nga “ginpasurender” kag nagpanyapon upod si Rodrigo Duterte sa Malacañang sang 2018. Ginparada man sila bilang mga “nagsurender” sang Septyembre 2021, upod ang 66 mangunguma. Pilit man nga ginpasulod sa isa ka organisasyon sang mga mangunguma ang 105 mangunguma sa Barangay Ilayang Ilog A sang Oktubre 25. Nag-umpisa ang operasyon militar sa mga barangay nga ini sang Septyembre 20.

Sa Barangay San Francisco B, sige-sige nga ginapamalay-balay kag ginapatawag ang mga mangunguma. Sa inisyal nga lista, indi magnubo sa 1,000 ang kabilugan nga “napasurender” sa amo nga barangay halin 2021.

 Tadtad sang kampo militar

Sa 40 kampo militar sa bilog nga South Quezon-Bondoc Peninsula, 14 diri ang makita sa banwa sang Lopez. Ang mga kampo nga ini bug-os nga ginasuportahan ni Mayor Rachel Ubana nga aktibo nga ahente sang NTF-Elcac. Makabig nga sentro sang paglapas sa tawhanong kinamatarung ang Lopez sa ika-apat nga distrito sang prubinsya.

Ginagamit subong sang 85th IB ang Ugnayan Caravan para direkta nga sudlon ang mga komunidad sa Quezon. Sa tabon sang “paghatag-serbisyo” daw nagaalagaway nga mga ido ang mga militar nga madamuan nga ginahalughog ang mga baryo sang mangunguma.

Halin bulan sang Agosto, nagalab-ot na sa anum ka barangay ang naperwisyo sang Ugnayan Caravan sa Gumaca, Lopez, Catanauan kag San Narciso. Sang 2021, gintumod ini nga kabangdanan sang paglapnag sang Covid-19 sa Barangay San Jose, Macalelon.

Pagmina sang karbon sang San Miguel Corporation, ginapamatukan sa South Cotabato

Ginasulong subong sang San Miguel Energy Corporation (SMEC) ang pagmina sini sang karbon sa Barangay Ned, Lake Sebu sa prubinsya sang South Cotabato. Ginapilit sang kumpanya ang operasyon pagkatapos ang masobra isa ka dekada nga pag-untat sini bangud sa mabaskog nga pagpamatuk sang pumuluyo kag pagdumili sang open-pit mining sa lugar. Naglunsar ang militar sang nakapokus nga operasyon samtang ginapaandaman ang mga residente nga nagakontra diri para siguruhon nga magpadayon ang operasyon.

Ang proyekto nga karbon sa Daguma

Makita sa may dulunan sang mga probinsya sang South Cotabato, Sultan Kudarat, kag Sarangani sa Daguma Range ang isa sa pinakadaku nga mina sang karbon sa bilog nga pungsod. May kabilugan nga lapad ini nga 36,000 ektarya kag ginatantya nga magalab-ot sa 328 milyon metriko tonelada ang angkon nga reserba. Sakop sini ang ansestral nga duta sang mga Lumad nga T’boli kag Dulangan-Manobo kag malapad nga katalunan nga ginateneran sang Philippine eagle kag mga endemiko nga hayop kag tanom. Daku nga bahin sang mina ang ara sa teritoryo sang Ned, isa ka agrikultural nga barangay nga may lapad nga 42,000 ektarya kag populasyon nga mas o menus sa 19,000.

Anom nga mga kumpanya ang ginpahanugutan sang Department of Environment and Natural Resources (DENR) sang mga konsesyon sa amo nga mina. Apang ang Daguma Agro Minerals Inc., Sultan Energy Philippines Corp., kag Bonanza Energy Resources Inc. lang ang may aprubado nga aplikasyon para sa produksyon kag pagpauswag. Sang 2010 ginbakal sang SMEC ang amo nga mga konsesyon nga may kabilugan nga lapad nga 17,000 ektarya. Kaangut sini plano man sang SMEC nga magtukod sang kaugalingon nga planta pang-enerhiya sa probinsya (mine-mouth power plant).

Napaslawan sadto ang kumpanya nga umpisahan ang operasyon bangud sa mabaskog nga pagpamatuk sang malapad nga pumuluyo. Militarisasyon ang ginsabat sang estado sa lapnagon nga pagpamatuk nga naglab-ot sa pagmasaker sang walo ka Lumad sang Disyembre 3, 2017. Sang Disyembre 2018 dalayon nga ginbasura sang Sangguniang Panlalawigan sang South Cotabato ang permiso para sa operasyon sang mina.

Apang sang nagligad nga tuig ginbaliskad sang konseho ang nauna nga desisyon. Rason sini, ang pagmina kuno ang magalubad sa nagapadayon nga duna nga pagkasunog sang karbon nga nagaresulta sa “burning ground” kag pagtuhaw sang mga “tension cracks” o mga litik-litik sa duta. Madugay na nga problema sa Ned ang kombustyon bangud sa malain nga epekto sini sa baga kag ikaayong lawas kag padayon nga pagkaguba sang mga kalsada kag pagtiphag sang duta sa pila ka mga komunidad.

Nag-agum sang mga pagpakamalaut ang pagbaliskad nga ini bangud sa pagbale-wala sa labi nga mas daku nga mga problema sa katilingban kag ekolohiya nga igadulot sang pagmina sang karbon. Mayor nga direktang epekto sini ang dislokasyon sang mga Lumad kag mangunguma sa lugar, pagkawasak sang kapalibutan, kag lapnagon nga kabudlayan kag gutom.

 Polusyon kag kahalitan

Suno sa kumpanya, ginatantya nga ara sa 180 milyon metriko tonelada sang karbon ang makuha sa ila nga minahan. Magalab-ot man sa 100 ektarya ang panugod nga minahon nila sa unang lima ka tuig sang operasyon.

“Strip mining” kag indi “open pit” ang sistema nga gamiton sa proyekto, palusot sang SMEC. Lain man ang teknika sang duha, pareho ini nga “surface mining” kag pareho man ini nga magdulot sang malapad kag indi mapanag-uli nga halit sa kapalibutan kag pangabuhian sang pumuluyo.

Lignite coal o ang ginatawag nga brown coal nga pinakamanubo nga klase sang karbon ang minahon sang SMEC. Bangud sa tapok nga kinaiya sang brown coal indi ini makapasar pang-eksport. Bisan pa man, lapnagon ang paggamit diri sa mga mine-mouth power plant sa bilog nga kalibutan. Ginakabig man ang brown coal bilang pinakamahigko nga klase sang karbon bangud sa tuman kataas nga carbon dioxide nga ginabuga sa kombustyon bunga sang mataas nga moisture content (may unod nga tubig) kag manubo nga energy density (makuha nga enerhiya) sini.

Maluwas sa malala nga polusyon sa hangin ginakabalak-an man sang mga nagapamatuk ang kontaminasyon sa mga tubigan kag pagkaguba sang alagyan sang tubig halin sa mga suba sang Kabulnan kag Allah. Ang Kabulnan nagailig pakadto sa Liguasan Marsh nga isa ka importante nga ginakuhaan sang isda. Samtang ang Allah River pangunahon ginahalinan sang irigasyon sang malapad nga kadutaan agrikultural sa South Cotabato kag Sultan Kudarat.

Minilyon nga pumuluyo sang Mindanao ang sigurado nga magaantus sa tuman kalain nga epekto sang mina. Ang mabaskog nga igo sang bagyo Paeng sa Maguindanao isa lang ka paandam nga mas malala nga pagkawasak ang mahimo nga matabo sa nabagatnan sentral Mindanao kon maguba ang nabilin nga katalunan sa Daguma.

 Pagpamigos sang militar

Para masiguro nga magapadayon ang ila operasyon mas ginapabaskog sang SMEC ang ila armadong pwersa para kugmaton ang mga nagakontra sa proyekto. Ginarason nila ang kuno pamahog nga pagpamomba sa ila nga planta para pangayuon ang proteksyon sang militar. Ginaakusar man sang mga tagasakdag sang kumpanya nga mga “rebelde” o tagasuporta sang mga “terorista” ang mga nagapamatuk.

Sang Hulyo gintukod kag ginpahulag sang 6th ID-Joint Task Force Central ang Task Force Bangis. Gintumod ang mga lugar nga sakup kag nagapalibot sa mina bilang mga erya nga pagahulagan sini. Ini kuno ang magatum-ok sa pagpusa sa mga pwersa sang BHB nga nagahulag sa lugar. Katuyuan kuno sini nga tapuson ang insurhensya kag “terorismo” para malab-ot ang “kauswagan.”

Ginkakibot sang mga residente, nga kadungan sang nakapokus nga operasyon militar sang TF Bangis, sunod-sunod ang pag-abot sang dalagku nga makinarya kag nagadali sa operasyon sang kumpanya. Madamo nga mangunguma ang napilitan nga ibaligya ang ila duta sa balor nga ₱80,000 lang ang kada ektarya. Ginatos nga mga pamilya ang ginpahalin sa ila ginapuy-an kag ginpangakuan sang relokasyon kag ayuda.

Sa tunga sini liwat nga ginpanawagan sang mga residente nga Lumad kag setler nga untaton ang pagmina kag pangapinan ang duta kag kapalibutan. Nag-agum man ini sang malapad nga suporta sang mga pumuluyo sa South Cotabato kag kaiping nga mga prubinsya. Isa ka kampanya ang ginahimo sang pumuluyo para batuan ang proyektong karbon sang SMEC. Sang Oktubre 5, katuwang sang pumuluyo ang mga Archdiocese sang Marbel (Koronadal) kag Cotabato sa paglunsar sang petisyon para sa pagpauntat sang amo nga mina.

Makaluluoy nga kahimtangan sang mga rubber tapper sa Bukidnon

Sa tantya ni Leo, isa ka mangunguma sa Bukidnon, ara sa ₱208 ang pinakaminimum nga kinahanglanon sang iya pamilya para makalampas sila sa gutom sa kada adlaw. Tuman kanubo na gani (ara sa ₱1,119 ang makabuhi nga suhol), kulang man katama ang ₱69-₱173 kada adlaw niya nga kita bilang tagakulekta sang goma sa isa ka plantasyon. Malayo nga indi ini makaigo para mabuhi ang tatlo niya nga anak nga nagatuon sa elementarya.

Wala sang kaugalingon nga duta si Leo gani napilitan siya nga magtrabaho sa mga talamnan sang goma sa ila lugar. Siya ang tapper sa 2-ektaryang duta nga may 600 puno. Masobra 20 tuig na siya nga nagatrabaho diri. Kada bulan, makabaligya siya sang 500 kilo sang hilaw nga goma sa balor nga ₱26 kada kilo. Sa ₱13,000 nga ginakita, ₱5,200 lang ang magakadto sa iya bangud 60-40 ang partehan nila sang tag-iya sang duta.

Mas malaut ang ginaagyan ni Leo kada tig-ululan bangud indi magbilog ang ginakulekta nga goma kon nabasa ini kag indi mabaligya. Sa sini nga kahimtangan, halos katunga lang ang iya ginakita. Buot hambalon, ₱2,600 lang ang ginakita niya kada bulan o ₱86.66 kada adlaw.

Agud magbilog ang goma, ginabutangan ini sang mga tapper sang asido. Sabat ni Leo ang gasto para diri bangud wala sang kontribusyon ang tag-iya sang duta sa produksyon.

Isa lang si Leo sa madamo nga tapper sa Bukidnon nga labing nagaantus bangud sa kawad-on sang kaugalingon nga duta kag barato nga presyo sang hilaw nga goma. Wala ginapatuman sang mga komersyante diri ang gintalana sang Philippine Rubber Industry Roadmap 2017-2022 nga ₱30 minimum nga baklanay sang hilaw nga goma halin sa mga nagaprodyus sini. Sa pihak nga bahin, ara sa ₱87 kada kilo ang baligyaanay sang mga komersyante sa mga daku nga kumpanya nga nagamanupaktura sang goma.

Sa bilog nga Pilipinas, mas o menos 300,000 ektarya sang duta ang sakup sang mga plantasyon sang goma. Ikalima ang Northern Mindanao sa mga ginakuhaan sang hilaw nga goma, kon sa diin ang Zamboanga Peninsula ang nagapanguna. Ang pinakadaku nga plantasyon sa rehiyon amo ang Pioneer Amaresa nga may operasyon sa banwa sang Maramag. Nagaluwas ini sang hilaw nga goma pangunahon sa Malaysia.

Suno sa datos sang United Nations Comtrade, ikawalo sa kalibutan ang Pilipinas sa ginahalinan sang hilaw nga goma. Pangunahon nga nagabakal sini ang China kag Malaysia, kon sa diin makit-an ang mga pabrika sang goma, rubber health products kag iban pa. Tuig-tuig, nagataas ang internasyunal nga demand para sa mga human nga produkto nga himo sa goma.

Bisan mangunguma sang goma si Leo, indi niya masarangan baklon ang mga produkto nga human diri. “Bugas pa lang, nabudlayan na ako magbakal. Uga o nudels na lang ang ginabulos-bulos nga sud-an kada adlaw. Ini pa lang gani nabudlayan na ako, ang tuman kamahal nga sapatos kag goma sang salakyan pa ayhan,” siling ni Leo.

Pagpang-ulipon sang AFP sa mga Agta nga “surenderi”

Sibilyan si Moana, isa ka tumandok nga Agta, sang “ginsumbong” siya sang kaugalingon nga tiyo sa 95th IB kabaylo sang ₱2,000 nga padya. Gindeklarar siya nga “surenderi” kag “ginpareport” sa kampo militar upod ang iban pa. Didto niya naagyan ang makasuluka nga pagtrato sa iya kag pareho niya nga Agta.

“Ginhimo kami nga mga ulipon sang mga suldado,” estorya ni Moana. Pilit sila nga ginapahakot kag ginapatrabaho sa mga uma. Wala sila ginapakaon kon indi sila makatrabaho kag kon ginapakaon, sobra nga gamay ang ginahatag sa ila. “Igo lang sa palad,” siling niya.

Naluoy gid si Moana sa pareho niya nga Agta labi na sa isa ka iloy nga may dala nga gamay nga anak. Ginatago niya ang gamay nga pagkaon nga ginrasyon sa iya para ihatag sa lapsag kag iban pang mga bata nga upod ginkulong sa sulod sang kampo.

May eskwelahan sa sulod sang kampo pero talagsa nga may “titser” nga suldado. “Kon nagaklase man, tuman ka buringot,” siling ni Moana. “Ginamulay ang mga bata.” Bangud diri, wala sang interes ang mga bata nga magsulod sa “eskwelahan” nga ini.

“Masami ginadamgo ko ang hilway nga pangabuhi sa kagulangan,” siling niya. Pero magabugtaw na lang siya nga ara sa “pabalay” sang militar. “Amo ina ang tawag nila sa basurahan nga gintaklapan sang tolda kon sa diin kami nagatulog.”

Ginagamit man ang mga Agta bilang panaming sa mga operasyon militar. “Ginasakay nila kami sa trak kada mag-operasyon sa Isabela,” estorya niya. Ang kababainhan nga Agta masami ginasugo nga magpaninda samtang ang kalalakihan ginapagiya sa mga operasyon kombat. Pagkatapos sang mga trabaho nga ini, ginadala sila liwat sa kampo kag hugot nga ginabantayan para indi makapalagyo.

Indi mabatas ni Moana ang pangabuhi sa sulod sang kampo. “Mas maayo pa ang kabuhi sang mga ido sangsa kabuhi namon didto,” hambal niya.

Isa ka adlaw, ginsugo sila nga magpaninda upod ang pakaisa niya. Samtang nalingaw ang suldado, nagpulot siya sang mga kalo kag nagsuksok sang bestida dungan patago nga dalagan. Naglumpat sila sa suba agud palagyuhan ang bantay nila nga mga suldado. “Gamayan lang kami madakpan!” estorya niya.

Sa kagulangan, nasumalang nila ang isa pa ka grupo sang mga suldado nga sadto nagapanguha sang uway. “Maayo nga nagpakuno-kuno ang giya nila nga Agta nga indi kami kilala,” hambal niya. “Bal-an ko nga napilitan lang man siya nga maggiya bangud ginpaandaman sang mga suldado ang pamilya niya.”

Paglipas sang pila ka bulan nga pagpanago, nasapwan si Moana sang paryente niya nga Pulang hangaway. Gintugyan siya sa pag-atipan sang isa ka yunit sang BHB-Isabela para mapangapinan halin sa mga suldado nga nagapangita sa iya. Bangud sa grabe nga pagpanghimulos nga naagyan niya, maathag sa iya nga kinahanglan magtindog kag batuan ang mapaniplang nga programa sang reaksyunaryong gubyerno pareho sang pilit nga pagpasurender sang militar.

Sa iya pagpabilin sa yunit, nabatyagan niya ang respeto sang mga kaupod kag kahilwayan nga gindingot sa iya sang mga pasistang suldado. Wala magdugay, nagpahayag si Moana sang kagustuhan niya nga mangin pultaym nga katapu sang hangaway sang banwa.

Malala nga paglapas sa internasyunal nga mga pagsulundan sa gera ang pilit nga “pagpasurender” sa mga sibilyan kag pagkulong kag pagpang-ulipon sa ila sa sulod sang mga kampo militar. Lapas man ang pilit nga pagdalahig sa ila sa mga armadong operasyon nga nagabutang sa katalagman sa ila nga kabuhi engkaso may engkwentro. Doble nga proteksyon ang dapat nga ginahatag sa kababainhan kag bata nga ara sa mga lugar sang armadong inaway.

Sa kaso ni Moana kag mga kapareho niya nga Agta, muklat sila sa pungsodnon nga pagpamigos kag pagpabaya sang reaksyunaryong estado. Nahibal-an nila ang manggaranon nga kasaysayan sang pagpakig-isa sang rebolusyonaryong hublag sa mga pareho nila nga pungsodnon nga minorya sa pag-amlig sa kapalibutan kag mga katalunan nga kasugpon sang ila kabuhi. Kumparar sa ibang armadong grupo, ang hangaway sang banwa lang ang nagpalayas sa mga mapanghalit kag mapangdambong nga proyekto sang gubyerno kag dumuluong nga negosyo sang pagmina kag pagtroso sa kabukiran sang Sierra Madre. Ini ang pangunahon nga kabangdanan kon ngaa madasig nila nga naintindihan kag ginahakos ang inaway banwa.

Nahibal-an ni Ka Moana, kag madamo pang mga kaupod halin sa pungsodnon nga minorya, nga sa pag-upod lang nila sa pungsodnon demokratikong rebolusyon maagum ang ila mga demokratiko kag makatarungan nga interes.

